
Врз основа на член 34 од Изјавата за основање на Штедилница Можности ДОО Скопје, 

а во врска со член 39, став 1, точка 12 од Изјавата за основање на Штедилница 

Можности ДОО Скопје, Единствениот содружник на Штедилница Можности ДОО 

Скопје на седницата одржана на 23.08.2022 година, усвои текст на: 

 

 

 КОДЕКС НА ЕТИЧКО ОДНЕСУВАЊЕ НА ШТЕДИЛНИЦА 

МОЖНОСТИ ДОО СКОПЈЕ  

1. Вовед 
 

 Овој Кодекс на етичко однесување во рамките на корпоративното управување 

на Штедилница Можности ДОО Скопје (во понатамошниот текст само: Кодекс) е 

подготвен со цел да ги постави стандардите и основните деловни правила и етички 

начела кои се однесуваат на сите заинтересирани страни, односно, на сите вработени 

без оглед на која позиција и локација работат (управител, директори, раководители, 

службеници), членовите на органите на штедилницата и соработниците како трети 

страни кои врз основа на склучени договори ја претставуваат штедилницата и 

настапуваат во нејзино име пред други лица, институции, органи и сл. Кодексот ги 

опишува вредностите и основните принципи на етичкото и деловното однесување кое 

се почитува, промовира и кое се очекува во рамките на организацијата. 

Наведените лица имаат обврска да ги постават и почитуваат деловните правила 

и етичките начела кои се дел од овој Кодекс во секојдневното работење, во односот со 

коминтентите на Штедилница Можности ДОО Скопје, односно, корисниците на 

финансиски услуги, во односот со другите банки и штедилници, останатите финансиски 

небанкарски институции при размената на банкарските информации, во односот со 

надворешните страни, но и во меѓусебниот однос. 

  Начелата и правилата утврдени со овој Кодекс се во согласност со развиените, 

прифатени и почитувани начела на професионална етика во финансиското работење, 

воопшто. 

  Овој Кодекс има за цел да постави високи етички стандарди во деловното 

работење. 

Кога станува збор за етиката и интегритетот, во штедилницата се издвојуваат 

следните три примарни цели:  

1) работа со интегритет;  

2) водење на деловното работење со интегритет; и  

3) управување со информациите и добрата со интегритет.  

 

За остварување на наведените цели кон кои тежнее штедилницата треба да се 

делува на сите нивоа во институцијата. 

Лицата со посебни права и одговорности и сите останати раководни лица во 

штедилницата имаат одговорност: 

- да ги запознаат вработените со содржината на овој Кодекс, да обезбедат сите 

да го разберат и преку тоа да ја поттикнуваат етичката култура во штедилницата; 

- да обезбедат начелата и правилата пропишани со овој Кодекс да се 

спроведуваат и да се почитуваат; 

- да поттикнуваат отворени, искрени и чесни односи меѓу вработените; 

- да поттикнуваат отворени разговори за сите прашања коишто ги третира овој 

Кодекс; 

- со своето однесување и постапување да бидат олицетворение на вредностите, 

начелата и правилата на работење во штедилницата. 

- навремено преземање мерки кога ќе забележат етички проблеми во својата 

околина; 

- никогаш од своите вработени да не бараат да се однесуваат во спротивност со 

законодавството, со другите пропишани правила или со начелата на овој Кодекс. 

  Вработените се должни да им укажат за секоја повреда на начелата на Кодексот 

на претпоставените или на надлежните органи во Штедилница Можности ДОО Скопје.  

Однесувањето во согласност со правилата на овој Кодекс има за цел да 

придонесе кон уште поуспешен развој на штедилницата, но и поединечно на секој од 

вработените во штедилницата. Лицата на кои им е наменет овој Кодекс се должни да 

го почитуваат и со тоа да ги поттикнуваат своите колеги и деловни партнери во истото. 

 

Кодексот на етичко однесување, од корпоративен аспект на штедилницата, ги 

воспоставува принципите на корпоративна култура и вредности кои се засноваат на 

нејзината мисија и визија и чија примена обезбедува фер и чесен третман на 

вработените, клиентите и партнерите на штедилницата.  

 

Целта на Кодексот е да воспостави и потврди високи стандарди во сите области 

на работата, како средство за подобрување на системот на корпоративно управување 

што треба да овозможи рамнотежа на влијанието на неговите носители. Притоа, целта 

на Кодексот е да воспостави систем на управување и контрола на штедилницата кој е 

креиран и насочен да создаде одржлива и долгорочна вредност на штедилницата. 

Целта на Кодексот е да им помогне на вработените да идентификуваат ситуации 

спротивни на етичките принципи на штедилницата, како и информации врз основа на 

кои тие можат да ја решат дилемата дали одредено однесување е етички прифатливо 

или не. 

 

Кодексот има функција да ги задоволува потребите на сите заинтересирани 

страни чија добросостојба зависи од успехот на штедилницата и да го зголеми степенот 

на транспарентност на сите заинтересирани страни. 

 2. Корпоративно управување  
 

Корпоративното управување во штедилницата претставува структура низ која се 

воспоставуваат целите на компанијата, се дефинираат средствата за постигнување на тие 

цели и за следење и мониторинг на нивното остварување.      

Структурата на корпоративното управување е претставена преку органите на 

штедилницата и тоа: 

1) Единствен содружник  

2) Надзорен одбор  

3) Одбор за ревизија  

4) Управител  

5) Одбор за управување со ризици  

6) Служба на внатрешна ревизија  

7) Кредитни одбори  

8) други органи утврдени со закон. 

Корпоративното управување во штедилницата се спроведува преку: 

- законитост во работењето на штедилницата; 

- обезбедување соодветна отчетност и доверба во заедничките активности; 

- промовирање фер односи меѓу штедилницата и органите на управување и 

општеството во целина; 

- ефикасно остварување и заштита на правата;  

- правичен и еднаков третман;  

- одговорност на органот на управување;  

- соработка и етичност на органот на управување;  

- ефективни механизми за внатрешна контрола;  

- развој на деловната етика. 

 

Раководниот орган (органот на управување) има посебна одговорност да 

создаде и одржува таква корпоративна култура и работна средина во која вработените 

ги знаат и разбираат своите должности и можат слободно да ги изразат своите 

сомнежи и проблеми. 

Раководниот орган е пример за почитување на деловните и моралните 

принципи и преземање одговорност за ефективен надзор на работата на својот тим и 

секојдневно управување со ризикот. 

 

3. Основни етички начела 

 

Штедилница Можности ДОО Скопје и лицата на кои им е наменет овој Кодекс, 

во секојдневното работење се придржуваат до следните етички начела: 

 

3.1. Штитење на угледот на Штедилница Можности ДОО Скопје 

 

 - Органите на Штедилница Можности ДОО Скопје и сите вработени при 

извршувањето на своите задачи се трудат да ги почитуваат утврдените принципи и 

правила и со своето однесување во штедилницата и надвор од рамките на 

штедилницата да го штитат нејзиниот углед и дејноста што ја извршува, како и да ја 

исполнуваат својата одговорност кон пошироката општествена и природна средина. 

 - Вработените се потсетуваат на нивните законски обврски во професионалното 

работење и избегнуваат инволвираност во секаков вид нелегални активности. 

 - Се настојува да се избегнуваат ситуации во кои можат да се јават конфликти на 

лични интереси со интересите на штедилницата или на нејзините коминтенти. 

Штедилницата има усвоено Политика за судир на интереси во која се регулирани 

постапувањата заради спречување можен судир на интереси и начините на кои се 

постапува доколку биде пријавен судир на интереси. 

 

 3.2. Јакнење на професионализмот и деловни вредности 

 

  - Должност на сите вработени е да сторат сѐ што е потребно за да им обезбедат 

на сите корисници на услугите на штедилницата брза и професионална услуга во 

зависност од нејзината природа и да ги обезбедат сите барани информации. 

 - Штедилницата е должна да ги обучи вработените, да се грижи за нивното 

постојано стручно усовршување, со цел ефикасно да ги извршуваат задачите што им се 

зададени. 

 - Вработените се должни постојано да ги усовршуваат своите стручни познавања 

за да ги извршуваат ефикасно професионалните обврски и да избегнуваат ситуации со 

кои самите би се довеле во неповолна положба или би ја изложиле штедилницата или 

корисниците на услуги на репутациски ризик, материјална штета и сл. 

 - Штедилницата настојува постојано да создава услови вработените стручно, 

навремено и совесно да ги извршуваат своите задачи, придржувајќи се на строга 

одговорност, по принципите на добар стопанственик, притоа не повикувајќи се на 

незнаење или на недоволна внимателност. 

 - Вработените се должни да знаат, разбираат и постапуваат во согласност со 

принципите и процедурите за деловно работење.  

- Вработените никогаш не треба да го загрозуваат интегритетот на штедилницата 

или својот личен интегритет, дури и кога сметаат дека таквите активности ќе 

придонесат за деловниот успех на штедилницата. 

 - Штедилницата се залага и настојува постојано да обезбедува форми и начини 

за пренесување на знаењето и искуството на помладите работници. 

  

3.3. Јакнење на довербата  

 

 

  - Штедилницата преку своите вработени ги известува корисниците на услуги за 

информациите кои се однесуваат на видот и цената на услугите. Се настојува 

информациите да им бидат достапни на сите начини пред да донесат одлука, како и да 

им се обезбедат и дополнителни информации по телефон, е-пошта, факс, во зависност 

од нивното барање. 

 - Штедилницата преку своите вработени настојува со градење на нивното 

професионално работење да не предизвикуваат појава на недоверба. Евентуалните 

недоразбирања со корисниците на услугите се разрешуваат брзо и ефикасно, преку 

давање точни персонални и финансиски податоци на корисниците на услугите. 

- Штедилницата е должна да ги запознае корисниците на услугите со цените на  

услугите на штедилницата и тие се слободни во изборот дали ќе ги прифатат или 

одбијат понудените услуги. 

- Штедилницата настојува континуирано да се прилагодува на потребите на 

корисниците на услугите преку креирање нови услуги и производи во работењето и 

дигитализација на работењето. 

  

 

3.4. Штитење на тајноста на податоците на Штедилница Можности ДОО Скопје 

 

  - Штедилницата и нејзините вработени се должни да ја чуваат тајноста на 

информациите (лични или деловни) со кои располагаат. Доверливоста се однесува на 

информациите што произлегуваат од односите на штедилницата со коминтентите и 

другите корисници/даватели на услуги или на информациите внатре во штедилницата. 

 - Со овој акт (Кодекс) на штедилницата, а согласно со одредбите за БАНКАРСКА 

ТАЈНА од Законот за банките, вработените, лицата со посебни права и одговорности, 

акционерите се задолжени во тајност и доверливост да ги чуваат, заштитуваат и 

исклучиво за целите за кои се добиени да ги користат, документите, податоците и 

информациите кои се стекнати при вршење на финансиските активности за 

поединечни лица и трансакции со поединечни лица, како и за депозитите на 

поединечни лица и истите не смеат да ги откријат на трети лица, освен во случаи и во 

постапка утврдени со закон. 

- Обврската за тајност, доверливост и заштита продолжува и по престанокот на 

работниот однос, односно по престанокот на основот и статусот врз основа на кој е 

остварен пристап до податоците кои се сметаат за банкарска или деловна тајна.  

 - Со интерните акти на штедилницата се обезбедуваат услови членовите на 

органите на управување и вработените во штедилницата, кои на кој било начин имаат 

пристап до информации, дејства или активности кои им се познати, доверени или на 

друг начин достапни, со најголемо внимание да ги штитат и да не смеат да ги издаваат, 

објавуваат или испраќаат на трети лица, ниту сами да ги искористуваат, ниту да 

овозможат да ги користат трети лица. 

 - Штедилницата има пропишани правила и обврски за штитење на тајноста на 

личните податоци и од страна на надворешните соработници (вештаци, претставници 

на државните органи, контролни, инспекциски и надзорни органи) за што има 

именувано офицер за заштита на лични податоци, согласно со прописите, кој се грижи 

за заштитата на овој чувствителен тип на податоци. 

 - Во контекст на претходната алинеја, штедилницата континуирано работи и на 

создавање услови со кои компјутерските системи ќе ги заштити од евентуални упади во 

базата на податоците. 

  

3.5. Почитување на законитоста во работењето 

  

 - Штедилницата е должна постојано да го усогласува своето работење со 

законските прописи и одлуките на Народната банка на Република Северна Македонија. 

 - Штедилницата постојано настојува да ги оспособи своите вработени да работат 

во согласност со овој Кодекс и не ги принудува вработените да преземаат некои 

активности спротивни на овој Кодекс и добрите деловни практики. 

 - Штедилницата настојува да придонесе и влијае вработените да ги извршуваат 

своите работни задачи без пристрасност и субјективизам и нивните извештаи и 

мислења секогаш да бидат базирани на аргументи. 

- Штедилницата работи во насока на откривање и спречување на перење пари и 

други постапки за откривање и спречување финансиски и друг криминал. Со цел 

успешно спречување и откривање сомнителни трансакции, одговорност на секој 

вработен во штедилницата, којшто во рамките на својата работа се среќава со такви 

трансакции, е да постапува согласно со интерните акти и за тоа да ја извести 

специјализираната служба за спречување на перење пари и усогласеност со законската 

регулатива формирана за таа цел. 

 

3.6. Решавање на проблемите 

  

 - Преку своите соодветни стручни служби, штедилницата настојува постојано да 

биде отворена за забелешки и коментари за нејзиното работење, за да може да го 

подобри квалитетот на своите услуги. 

 - Штедилницата се грижи да ги решава барањата, забелешките и жалбите брзо, 

објективно и со едноставна постапка, со нужна претпазливост и почитување и заштита 

на барателот, како и на угледот на штедилницата и довербата во нејзината работа.  

 - Ефикасното решавање на проблемите подразбира добро познавање на 

потребите на корисниците на услуги, постапување во нивен интерес под услов 

интересот на странката да не биде во конфликт со интересите на штедилницата. 

 

3.7. Деловни принципи во работењето 

  

 Штедилницата во своето секојдневно работење настојува професионалниот 

однос и деловноста секогаш да бидат во прв план, и тоа како кон корисниците на 

услуги, така и во односите со другите банки и штедилници и односите со други 

надворешни страни. 

Штедилницата го заснова своето работење на почитување на деловните и 

моралните принципи, предводена од принципот дека финансиските резултати не 

можат да бидат поважни од легалното водење бизнис, почитувањето на прописите, 

Кодексот и принципите на етичко и деловно однесување и промовирањето и 

примената на стандардите на културата на деловна усогласеност. 

Штедилницата во своето работење: 

- ги почитува правилата на кодексот, овозможува пријателска и безбедна 

работна средина, взаемна почит и соработка меѓу вработените и нема 

толеранција за никаков вид на дискриминација; 

- изнаоѓа нови начини за да ги мотивира вработените на поголема 

посветеност во извршувањето на работните задачи, како и за пронаоѓање 

нови решенија и иновации; 

- води грижа за заштита на доверливоста на личните податоци на 

вработените, корисниците на услуги и другите надворешни соработници; 

- спречува штетно однесување на кој било вработен и дејствија на поткуп и 

корупција; 

- рационално и со однесување на добар домаќин постапува со службените 

средства и имотот на штедилницата; 

- создава и одржува таква корпоративна култура и работна средина во која 

вработените ги знаат и разбираат своите должности и можат слободно да ги 

изразат своите сомнежи и проблеми. 

 

 

3.8. Општествена одговорност 

 

- Во текот на годините на нејзиното постоење и дејствување штедилницата е 

свесна за своето место, влијание и улога во општеството. Од тие причини, 

штедилницата се залага за почитување на човековите права, грижа за општествената 

средина, заштита на човековата околина и залагање за здрава животна средина, 

зачувување на трајните општествени вредности, поттикнување на вработените кон 

здрав живот и сл.  

- Од исклучителна важност за штедилницата, во остварувањето и зајакнувањето 

на улогата на општествена одговорност, е помагањето т.е. нудењето можност и 

пристап до финансиски услуги на економски и социјално загрозените групи.  



страна 12 од 15 

 

- Преку донации и спонзорства, штедилницата врши помагање, поддржување, 

промовирање, јакнење и подобрување на условите за живот на поединци, 

здруженија, настани и сл.  

- Со цел заштита на јавниот интерес и безбедност, штедилницата согласно со 

Законот за заштита на укажувачи, има Правилник за заштитено пријавување во 

Штедилница Можности ДОО Скопје. Со правилникот се мотивираат вработените во 

случај на разумно сомневање или сознание дека е извршено, се извршува или постои 

веројатност да биде извршено казниво, неетичко или друго незаконито или 

недозволиво постапување, со кое се повредува или загрозува јавниот интерес, истото 

да го пријават на начин утврден со законот и во самиот правилник. 

 

 3.9. Однос на штедилницата спрема коминтентите 

  

 - Органите на штедилницата и нејзините вработени се однесуваат на начин и во 

насока секогаш да ги обезбедуваат и штитат правата и интересите на коминтентите. 

Како коминтенти се подразбираат сите корисници на услуги и сите надворешни страни 

на кои штедилницата им дава информации или се воспоставуваат контакти без разлика 

дали подоцна ќе се склучи деловен однос или не. 

 - Се почитуваат желбите на коминтентите и нивните потреби и се штитат 

нивните интереси. Секое одбивање од страна на штедилницата се настојува да биде 

внимателно, одмерено, аргументирано и во рамките на учтивоста. 

 - Штедилницата одговорно ги извршува сите зделки со коминтентите, им 

презентира информации за услугите на штедилницата и им понудува помош во 

нивниот избор во зависност од нивните потреби и можности. 

 - Штедилницата постојано настојува да им помогне на коминтентите да ги 

разберат финансиските импликации на кредитното барање, имајќи го предвид нивното 

работење и кредитна способност, при изборот на хипотеките/залозите, на 

функционирањето на нивните сметки, на реализацијата на плаќањата во земјата и во 

странство, за движењето на каматите и за другите кредитни услови, за 

административните трошоци што ќе ги имаат и сл. 



страна 13 од 15 

 

 - Штедилницата остварува чесна и отворена соработка и дијалог со 

коминтентите, базирани на меѓусебна доверба, разбирање и почитување на правото на 

слободен избор. 

 

3.10. Однос на штедилницата со другите банки, штедилници и останати финансиски 
институции 

  

 - Штедилницата во односите со другите банки, штедилници и останати 

финансиски институции, настојува во меѓусебната комуникација и пропагандно-

промотивните маркетиншки активности да биде отворена и истата да се заснова на 

професионализам и добро деловно работење. 

 - Во комуникацијата и пропагандно-промотивните маркетиншки активности се 

настојува да не се доведе во заблуда јавноста и да не се нарушат добрите деловни 

обичаи или да се наштети на трети лица. 

 - Ја поддржува меѓусебната конкуренција која го стимулира квалитетот на 

работењето на штедилницата, зголемување на обемот и асортиманот на услуги, 

воведување нова технологија на работење со пониски трошоци заради сопствена 

експанзија на пазарот. 

 - Во контактите со банките, штедилниците и останатите финансиски институции, 

штедилницата се придржува до законитоста и коректноста во работењето исто како и 

со другите стопански субјекти, при што посебно ја има предвид заштитата на 

професијата и угледот на наведените субјекти. 

 - Штедилницата изразува подготвеност да ги решава со дијалог и меѓусебно 

почитување сите спорни случаи што се појавуваат во нејзиното комуницирање со 

банките, штедилниците и останатите финансиски институции, без да применува методи 

и форми на дискредитирање или нарушување на угледот во јавноста и водење судски 

постапки. 

 

3.11. Однос на штедилницата кон вработените 

 

- Штедилницата строго се придржува до регулативите од областа на трудовото 

право на Република Северна Македонија и меѓународните стандарди и е посветена на 

создавање и подобрување на таква работна средина во која се почитуваат правата и 

обврските на вработените надвор од нивното деловно окружување.  

- Во согласност со принципите на меритократија и фер односи, штедилницата им 

гарантира на вработените еднакви можности за напредување и личен развој, врз 

основа на нивната продуктивност, посветеност на работата и вредностите на 

штедилницата, како и личните преференции.  

- Штедилницата води сметка за почитувањето на работникот и за создавање 

простор во кој вработените имаат можност да го реализираат својот потенцијал. 

 

 

3.12.   Размена на информации за коминтенти 

   

 - Информациите за коминтентите со кои располага штедилницата претставуваат 

констатации и напомени за нивните стопански активности, за нивната кредитна и 

платежна способност и тие во себе вклучуваат и оценки, како и податоци за 

сопственоста.  

 - Штедилницата се обврзува дека тие информации се даваат со изречна 

согласност на коминтентот, при што нема да се повредат принципите на банкарската 

тајност. 

 - Информациите за кредитната и платежна способност на коминтентите, за 

задолженоста и редовноста во подмирувањето на обврските и други податоци 

определени со закон, штедилницата согласно со договорените обврски ги доставува до 

Кредитен регистар при НБРСМ и до Македонско кредитно биро. 

 

4. Преодни и завршни одредби 
 

  

 - Сите кодекси за етичко однесување донесени на ниво на сектор/служба во 

штедилницата, со кои се регулира одделно работење или сегмент од работењето, се во 

согласност со овој Кодекс на етичко однесување во Штедилница Можности ДОО 

Скопје. 

- Кодексот ќе стапи на сила веднаш по неговото усвојување на седница на 

органот Единствен содружник. 

 - Измените и дополнувањата на овој Кодекс ќе се вршат на ист начин и во 

постапка како и неговото донесување.  

 

  

Штедилница Можности ДОО Скопје 
 


